
La vischnanca da Tumein a la confluenza
dal Rain Anteriur e dal Rain Posteriur

■ LavischnancadaTumein tanschadal
fundda laVal dal Rain sur la spunda sa-
nestra fin al Piz Bargias (Ringelspitz) e
cumpiglia er culms ed alps situads da
la vart songagliaisa dal Pass dal Cun-
clas. Sper il chastè da Reichenau (en il
sid) marcheschan la Ruinaulta (vers vest)
ed il Patrimoni mundial Arena tectonica
Sardona (vers nordvest) ils cunfins da la
vischnanca. Cun il Pass dal Cunclas (situà
en il nordost) è colliada la famusa «Can-
zun de sontga Margriata».

La Punt/Rehanau
Fracziun da la vischnanca politica da Tu-
mein, situada a la confluenza dals Rains
Anteriur e Posteriur. L’impurtanza da
l’abitadi da La Punt è d’attribuir a sia si-
tuaziun ideala sco punct central dal traffic
tras la Val dal Rain da Cuira, la Surselva e
la Sutselva ed al chastè da Rehanau sco
center administrativ dal Signuradi da Re-
hanau. Fin a la construcziun da duas
punts sur il Rain a la fin dal 14avel
tschientaner ha probablamain existì in
traffic da navetta a La Punt. Il 1399 è
menziunada per l’emprima giada ina
Zollbrugg sur il Rain Anteriur. En il
14avel tschientaner è vegnida erigida ina
punt sur il Rain unì che tanscheva da
l’uschenumnà Käppelistutz fin al pe dal
posteriur chastè da Razén. Enturn il 1570
existiva a La Punt probablamain mo ina
chasa da duana che serviva era d’ustaria e
che sa chattava presumtivamain al lieu da
l’Hotel Adler odiern. L’impurtanza da La
Punt sco center da punts è creschida tras
l’abandun da la Punt Arsa a Domat
ch’aveva servì fin alura al traffic sur il
Lucmagn. Il 1755 ha l’inschigner appen-
zellais Johannes Grubenmann realisà al
lieu da la punt actuala cun ina construc-
ziun temeraria ina nova punt cuverta. Il
1799 han las truppas revoluziunaras fran-
zosas battì il landsturm da la Surselva a La

Punt ed han dà fieu a la punt. Il 1819 è
quella vegnida reconstruida tras Johann
Stiefenhofer da l’Allgäu, ma il 1881 è ella
puspè brischada ed è alura vegnida rem-
plazzada tras ina punt da fier; ina tala è
vegnida erigida il 1889 era sur il Rain An-
teriur. Il 1896 è vegnida construida la sta-
ziun da la Viafier retica Rehanau-Tumein
sin il territori da Domat. Linus Bühler

Reichenau (Rehanau)
Rehanau fa part da la fracziun da La
Punt/Rehanau (vischnanca da Tumein).
Signuradi e chastè a la confluenza dals
Rains Anteriur e Posteriur. Il num Reha-
nau sa referescha a la claustra cun il me-
dem num al Lai da Constanza ch’aveva
acquistà dretgs feudals a Rehanau en il
temp medieval tempriv. En il temp me-
dieval furmava Rehanau cun Tumein e
Trin il signuradi da Crap Sogn Barcazi, il
center dal qual era il chastè cun il medem
num. Fin il 1428 era il signuradi en pos-
sess dals conts vonWerdenberg-Heiligen-
berg, alura dals signurs von Hewen. Il
1568 ha Johann von Planta-Wildenberg
acquistà il chastè ch’è passà il 1583 a Ru-
dolf von Schauenstein. Suenter che Trin
aveva cumprà ora ils dretgs feudals è Re-
hanau daventà il 1616 la sedia dal signu-
radi empitschnì, numnà ussa signuradi da
Rehanau. Edifizis signurils èn probabla-
main vegnids erigids pir cun il transferi-
mentda la sedia signurila a l’entschattadal
17avel tschientaner. Suenter l’extincziun
dals signurs von Schauenstein è Rehanau
passà als Buol-Schauenstein. Enturn il
1755 ha Johann Anton Buol von Schau-
enstein laschà ampliftgar ils edifizis d’abi-
tar e d’economia. Il 1792 ha Johann Ru-
dolf Buol von Schauenstein vendì il si-
gnuradi ad in consorzi da las famiglias Ba-
vier, Vieli e Tscharner.

Il 1793ha JohannBaptista vonTschar-
ner transferì ses Seminari filantropin da

Gianin al chastè da Rehanau. Ils scolasts
Johann Peter Nesemann e Johann Hein-
rich Zschokke han procurà per in grond
renum a la scola ch’ha existì fin il 1798.
Era Louis-Philippe I, il posteriur retg da
la Frantscha, ha instruì temporarmain sut
il num da Monsieur Chabos al chastè da
Rehanau. Il 1803 ha la mediaziun abolì
ils dretgs feudals. Il 1820 è il chastè puspè
passà a la famiglia vonPlanta ch’ha conferì
a quel l’aspect odiern cun sias turettas sin
ina culmaina triangulara. Oz appartegna
il chastè da Rehanau ad ina cuminanza
d’ertavels da la famiglia vonTscharner. El
vala sco il sulet cumplex signuril da la re-
giun construì en il stil classicistic che cum-
piglia era in spazi exteriur cun in curtin ed
edifizis d’economia. Menziun speziala
meritan la sala damangiar dals onns 1820
en l’edifizi principal ed ina saletta en l’ala
dal curtin cun paraids ornadas cun ina fi-
na stuccatura dal rococo. Linus Bühler

Tamins (Tumein)
Vischnanca politica, circulTrin, district Il
Plaun. Vitg accumulà al nord da la con-
fluenza dal Rain Posteriur e dal Rain An-
teriur. L’aclaun ed il chastè da Rehanau
appartegnan dapi il 1803 aTumein. 1224
Tuminne, 1225 Tvminnis, 1399 Tumins,
tudestg Tamins (uffizial). 1850 770 abi-
tants; 1888 585; 1900 863; 1930 618;
1950 781; 2000 1167.

Preistorgia ed istorgia tempriva
Alpeda la planira autadaCrestis al sidvest
da Tumein han ins chattà il 1974 ed il
1976–77 fastizs d’ina staziun dal temp
neolitic tardiv (terz millenni a.C.). Ils
gronds vaschs (per part da cheramica
groppa) ed ils artefacts da crap e dad ossa
laschan supponer ch’i sa tractava plitost
d’in edifizi dal sectur economic secundar
che d’in abitadi permanent. Durant la
construcziun da la via d’autos (1964) han

ins scuvert al pe da la collina cun la basel-
gia in champ da fossas cun 63 baras cre-
madas. Intginas da las fossas sa chattavan
sut terra, autras sur terra; quellas eranmu-
nidas d’in rom da crappa quadratic u ra-
dund e cuvertas per regla d’ina u pliras
plattas da crap. Ellas cuntegnevan in fin
dus vaschs da cheramica, dals quals in
cuntegneva la tschendra da la bara, qua e
là vegnivan agiuntads era singuls objects
da bronz luentads (per regla cliniez). Ils
morts eran senza dubi vegnids brischads
sin il stgandler.

Tranter ils objects da cheramica dal
champ da fossas da Tumein sa chattavan
dus tips principals: ils objects dal temp da
fier tempriv (ca. 7avel–6avel tschientaner
a.C.), colurads cun cotschen e munids
cun grafits stgirs, ed ils objects grischs fin
nairs, savensdecorads cunornamentsbul-
lads. Quests chats èn enconuschents era
sut il num cheramica da Tumein e date-
schan da la fin dal temp da fier tempriv
(ca. 6avel–5avel tschientaner a.C.). La
cheramica daTumein fa part da la gruppa
da la Val dal Rain alpina dal temp da fier.
Tipic èn ses dissegns filigrans ed ils ele-
ments decorativs en furmad’egls radunds,
ghirlandas u musters rudlads, ma era las
decoraziuns linearas e las borduras cun fi-
nas crennas. Jürg Rageth

Temp medieval e temp modern
Tumein furmava en il tempmedieval, en-
semen cunTrin e La Punt/Rehanau, il si-
gnuradi daTrin, numnà a partir dal 1616
signuradi da La Punt/Rehanau ch’ha durà
fin il 1803. Il 1459 è la vischnanca daTu-
mein sa separada ecclesiasticamain da
quella da Trin. Il 1492 han ins erigì ina
nova baselgia al lieu d’in edifizi sacral cun
duas apsidas dal 9avel–11avel tschienta-
ner, scuvert il 2009 (ancbetg evaluà ende-
tagl). La refurmaziun è vegnida introdu-
cida il 1540. Il vitg sa chatta al pe dal Pass
dalCunclas che vegniva probablamain gia
utilisà dals Romans. Il 1799 han ils Fran-
zos mess en tschendra l’entir vitg, cun ex-
cepziun da la baselgia. In ulteriur incendi
ha destruì il 1905 in quart da la vischnan-
ca. Il transport cun punteras da La
Punt/Rehanau fin al Lai da Constanza è
stà ina funtauna da gudogn impurtanta
fin la mesadad dal 19avel tschientaner.
L’onn 2000 gievan circa dus terzs da las
persunas cun activitad da gudogn a Tu-
mein a lavurar utrò (oravant tut a Domat
ed a Cuira). Linus Bühler

Pass dal Cunclas
Pass a 1357m chemaina daTumein en la
Val dal Rain da Cuira a Vetten (vischnan-
ca da Faveras) en la Val Tamina, tudestg
Kunkelspass. Il Cunclas vegniva proba-
blamain utilisà gia en il temp roman. El è
stà impurtant pli tardper la claustra daFa-
veras ed il contadi da Werdenberg-Sar-
gans che possedevan numerus bains en il
Grischun curretic. El serviva a sviar las sta-

ziuns da duana a la Punt daTardis, aCuira
ed a La Punt/Rehanau ed a guntgir la Val
dal Rain en temps d’auas grondas. Il 1515
han la susta e la chasa da commerzi a Ra-
gaz obtegnì il dretg d’incassar in dazi sin
transports da rauba sur il Cunclas. Il 1628
è vegnì engaschà aTumein in duanier che
controllava oravant tut il transit da muvel
sur il pass sin las fieras al sid. Ils plans per
amplifitgar la via dal Cunclas, proseguids
dad avats da Faveras en il 17avel tschien-
taner, n’èn betg vegnids concretisads. Ils
da Tumein utilisavan il Cunclas per acce-
der als culms ed a las alps da l’autra vart
dal sparta-auas. La via odierna è vegnida
construida durant l’Emprima Guerra
mundiala. Jürg Simonett

Canzun de sontga Margriata
Ina da las chanzuns rumantschas las pli ve-
glias ed interessantas, databla il pli baud
vers la fin dal 15avel tschientaner. La s.
Margriata, martira legendara torturada e
stgavazzada il 275 ad Antiochia en Pisidia
(oz ruinas ad Yalvaç enTirchia), n’è istori-
camain betg cumprovabla. Ses cult è vegnì
promovì da la claustra da Faveras en il
14avel e 15avel tschientaner. La «Canzun
de sontga Margriata» raquinta en 80 vers
senza rimas e da differentas lunghezzas la
legenda da l’AlpCunclas che sa transfurma
en in desert suenter che la dunschellaMar-
griata, ch’è stada set stads main 15 dis ad
alp sco zezena, vestgida dad um, vegn re-
velada dal paster pitschen che tradescha il
misteri al signun, malgrà pliras empermi-
schuns carmalantas. La Canzun de sontga
Margriata, ina ballada alpestra d’origin pa-
jaun, è vegnida transfurmada pliras giadas
durant ils tschientaners. En il cas da la
Margriata sa tracti evidentamain d’ina
dunna selvadia da la cardientscha populara
che regala fritgaivladad, ma che sa vindi-
tgescha era per esser vegnida tradida, ina
diala colliada narrativamain cun la s. Mar-
griata cristiana. L’interess dad omaduas fi-
guras miticas è il bainstar dals pasters e da
la muaglia. Enturn la veglia melodia da la
Canzun de sontga Margriata, enconu-
schenta tras ina registraziun realisada cun
Catrina Gartmann-Casanova a Pruastg il
1931, ha Gion Antoni Derungs cumponì
sia «Sontga Margriata» (op. 51, primaudi-
ziun2005). LaCanzunde sontgaMargria-
ta vala sco juvel da la litteratura orala ru-
mantscha. Ursus Brunold

Tumein cun la baselgia refurmada. FOTO J. MENOLFI

Il chastè
da Rehanau
enturn il 1822.


